
ABSTRAK 
 
 

Kajian ini bertujuan untuk menilai Pelaksanaan Kurikulum Keusahawanan di Kolej 
Komuniti berasaskan Model Konteks-Input-Proses-Produk (KIPP) dengan memberi 
fokus kepada aspek kepentingan kurikulum, objektif, struktur penyampaian, 
pentaksiran, isi kandungan, bahan PdP, kemudahan prasarana, proses PdP, kefahaman, 
motivasi dan kesediaan pelajar menjadi usahawan. Kaedah penyelidikan yang 
digunakan dalam kajian ini ialah pendekatan kuantitatif berbentuk tinjauan. Soal selidik 
telah digunakan untuk mendapatkan data persepsi pelajar daripada lapan buah Kolej 
Komuniti Kluster 1 mengenai pelaksanaan Kurikulum Keusahawanan. Seramai 416 
orang pelajar telah terpilih sebagai responden kajian melalui persampelan rawak 
mudah. Data yang diperoleh kemudiannya dianalisis dengan menggunakan Analisis 
Faktor Pengesahan (Confirmatory Factor Analysis, CFA) dan Pemodelan Persamaan 
Berstruktur (Structural Equation Modeling, SEM) dengan menggunakan perisian IBM 
SPSS-AMOS versi 24.0. Dapatan kajian deskriptif menunjukkan, penilaian responden 
terhadap aspek Dimensi Konteks (min=3.99), Input (min=4.02), Proses (min=4.11) dan 
Produk (min=4.08) adalah tinggi. Selain itu, dapatan statistik inferensi menunjukkan 
terdapat kesepadanan model berstruktur bagi Dimensi Konteks, Input, Proses dan 
Produk dalam pelaksanaan Kurikulum Keusahawanan dengan data kajian. Dapatan 
kajian juga telah menunjukkan bahawa terdapat kesan pengaruh yang signifikan antara 
Dimensi Input terhadap Dimensi Proses (p < 0.001, B = 0.559), Dimensi Input terhadap 
Dimensi Produk (p < 0.001, B = 0.363), Dimensi Proses terhadap Dimensi Produk (p < 
0.001, B = 0.351), Dimensi Konteks terhadap Dimensi Produk (p = 0.018, B = 0.101), 
Dimensi Konteks terhadap Dimensi Input (p < 0.001, B = 0.450) dan Dimensi Konteks 
terhadap Dimensi Proses (p < 0.001, B = 0.228). Dapatan kajian ini telah memberikan 
implikasi terhadap pembentukan model kurikulum berkualiti yang mencadangkan agar 
kesan pengaruh Dimensi Proses terhadap Dimensi Produk harus dikekalkan. Manakala 
kesan pengaruh Dimensi Konteks dan Dimensi Input terhadap Dimensi Produk harus 
dipertingkatkan bagi melahirkan pelajar yang berpengetahuan, bermotivasi dan 
bersedia menjadi usahawan. 

EVALUATION OF THE IMPLEMENTATION OF ENTREPRENEURSHIP 
CURRICULUM BASED ON THE CIPP MODEL IN COMMUNITY 

COLLEGES 
 
 

ABSTRACT 
 
 

This study aims to evaluate the implementation of the Entrepreneurship Curriculum at 
Community Colleges based on the Context-Input-Process-Product Model (CIPP) by 
focusing on aspects of the importance of the curriculum, objectives, delivery structure, 
assessment, content, PdP materials, infrastructure facilities, PdP process, 
understanding, motivation and willingness of students to become entrepreneurs. The 
research method used in this study is a quantitative approach in the form of a survey. A 
questionnaire was used to obtain student perception data from eight Cluster 1 
Community Colleges regarding implementing the Entrepreneurship Curriculum. A 
total of 416 students were selected as study respondents through simple random 
sampling. The data obtained was then analyzed using Confirmatory Factor Analysis 
(CFA) and Structural Equation Modeling (SEM) using IBM SPSS-AMOS version 24.0 
software. The findings of the descriptive study show that the respondent's evaluation of 
the aspects of the Context Dimension (mean=3.99), Input (mean=4.02), Process 
(mean=4.11), and Product (mean=4.08) are high. In addition, a structural model 
matches the context, input, process, and product dimensions in implementing the 
entrepreneurship curriculum with the research data. The findings of the study have also 
shown that there is a significant effect of influence between Input Dimensions on 
Process Dimensions (p < 0.001, B = 0.559), Input Dimensions on Product Dimensions 
(p < 0.001, B = 0.363), Process Dimensions on Product Dimensions (p < 0.001, B = 
0.351), Context Dimension to Product Dimension (p = 0.018, B = 0.101), Context 
Dimension to Input Dimension (p < 0.001, B = 0.450) and Context Dimension to 
Process Dimension (p < 0.001, B = 0.228). The findings of this study provide 
implications for developing a quality curriculum model that suggests that the influence 
of the process dimension on the product dimension should be maintained. While the 
influence of the Context Dimension and the Input Dimension on the Product Dimension 
should be enhanced to produce knowledgeable, motivated students and ready to become 
entrepreneurs. 

PENGENALAN 

 

 

 

 

1.1 Pendahuluan 

 

Keusahawanan merupakan kemahiran modal insan yang amat penting dalam membantu 

pertumbuhan ekonomi negara terutamanya dalam proses Malaysia mencapai status 

negara maju. Dalam menggerakkan usaha bagi mencapai wawasan negara, modal insan 

yang inovatif dan kreatif serta berpengetahuan tinggi adalah aset penting yang perlu 

difokuskan. Maka langkah pertama yang perlu dimulakan adalah dengan 

membangunkan modal insan berciri usahawan melalui sistem pendidikan. Dalam 

pendidikan, tanpa melakukan penambahbaikan kurikulum pendidikan sedia ada, tidak 

mungkin kita dapat bersaing dalam pertandingan globalisasi semasa. Kerajaan akan 

memastikan tidak ada pihak yang tercicir dari sistem pendidikan dan setiap pelajar yang 

melalui sistem ini bukan sahaja dapat memenuhi kehendak pasaran dalam negara malah 

kehendak pasaran antarabangsa. Berdasarkan kepentingan ini, kerajaan perlu terus 

berusaha bersama pelbagai pihak yang berkepentingan untuk pembangunan modal 

insan yang bukan sahaja mempunyai kecemerlangan dalam akademik tetapi 

mempunyai nilai-nilai insaniah yang tinggi.  

 

Kemahiran keusahawanan adalah merupakan kemahiran yang perlu dimiliki 

oleh seseorang untuk berfungsi dengan berkesan sewaktu melakukan pekerjaan 

mengikut kemahiran-kemahiran khusus yang dimiliki (Mohd Salleh et al, 2010). 

Perniagaan adalah salah satu contoh elemen keusahawanan. Sejak akhir ini, aktiviti 

keusahawanan merupakan antara kerjaya yang menjadi tumpuan di seluruh dunia. 

Sebagai contoh, Negara Britain sentiasa memberi sokongan dan bantuan kepada 

usahawan tempatan mereka. Dalam kenyataan Nona dan Dmistri (2018) dalam Fadilla 

Che Faizu dan Norasmah Othman (2020), negara ini menggalakkan rakyat mereka 

untuk mendapatkan pendapatan yang lumayan dengan menceburi kegiatan 

keusahawanan serta menubuhkan perusahaan sendiri. Kenyataan ini sependapat dengan 

Jaana et al. (2019) yang menyatakan bahawa penerapan ilmu keusahawanan secara 

formal oleh negara Eropah telah dapat mengembangkan aktiviti keusahawanan. 

 

Tambahan lagi, dengan mempunyai kemahiran keusahawanan yang baik, proses 

pengajaran dan pembelajaran diandaikan dapat dilaksanakan dengan berkesan 

terutamanya dalam mencapai matlamat dan objektif pendidikan. Keusahawanan telah 

mendapat perhatian yang sangat penting di seluruh dunia. Banyak faktor yang 

menyumbang kepada minat yang semakin meningkat dalam bidang keusahawanan. 

Dalam ekonomi yang sedang membangun, aktiviti-aktiviti keusahawanan dan 

pembangunan syarikat-syarikat baru telah melonjakkan semula ekonomi yang lemah 

(Gürol & Nuray, 2006; Kuratko, 2005). Dalam meningkatkan dan membangunkan 

ekonomi, keusahawanan mempunyai peranan yang penting dalam mewujudkan 

peluang pekerjaan (Karimi et al, 2010; Papayannakis et al, 2008; Gürol dan Nuray, 

2006; Kuratko, 2005). 

Kemahiran keusahawanan adalah merupakan antara kemahiran insaniah yang 

penting samada dari peringkat pengajian rendah atau peringkat pengajian tinggi. 

(Norasmah et al, 2003). Bidang keusahawanan dianggap berupaya melahirkan sumber 

tenaga manusia yang dapat memelihara kestabilan ekonomi, sosial dan politik negara. 

Ia merupakan elemen kepada pembangunan modal insan (Sarimah et al., 2010). 

Penerapan kurikulum keusahawanan perlu dimulakan dari bangku sekolah rendah lagi. 

Pendedahan terhadap budaya keusahawanan ini adalah menepati hasrat dan objektif 

pihak kerajaan untuk mewujudkan masyarakat usahawan yang berdaya saing dan maju. 

Keusahawanan juga telah menjadi satu teras yang amat penting dalam pembangunan 

ekonomi dan sosial di seluruh dunia (Landstrom, 2005). Aktiviti keusahawanan 

menggalakkan inovasi, menambah peluang pekerjaan, meningkatkan daya saing global 

sesebuah syarikat, di samping memacu dan meningkatkan ekonomi (Bennett, 2006; 

Bygrave, 2004). Kemahiran keusahawanan bolehlah dirumuskan sebagai minat dan 

keupayaan untuk meneroka peluang dan membangunkan kesedaran terhadap risiko 

kreativiti dan inovasi dalam aktiviti berkaitan perniagaan dan pekerjaan. Pembelajaran 

dalam kurikulum keusahawanan merupakan satu proses memupuk dan melahirkan 

pelajar dengan budaya berniaga (Hussaini et al., 2008). 

Bidang keusahawanan juga adalah satu bidang penting bagi sesebuah negara 

kerana melaluinya budaya makan gaji dapat dikikis dalam kalangan rakyat, sebaliknya 

budaya mencipta pekerjaan sendiri dapat dipupuk (Judeh dan Rahim, 2011). Pada tahun 

2006, Rancangan Malaysia kesembilan (RMke-9) telah dilancarkan. Antara agenda 

RMK ke-9 termasuk merangka strategi untuk membangunkan masyarakat perdagangan 

dan perindustrian generasi kedua (MPPB2) dalam usaha membangunkan usahawan 

yang berdaya saing, berdaya tahan dan mantap (Norasmah et al, 2009). Pelan Strategik 

Pendidikan Tinggi Negara 2011-2015 meletakkan fokus kepada usaha 

mengarusperdanakan pendidikan keusahawanan. Objektif usaha ini adalah untuk 

meningkatkan daya keusahawanan dalam kalangan semua pelajar yang akan 

menyumbang kepada pertumbuhan ekonomi negara. Menurut Pelan tersebut juga, 

Kementerian Pengajian Tinggi pada ketika itu berpendapat adalah signifikan bagi 

pelajar Universiti, Politeknik dan Kolej Komuniti untuk diberikan pendedahan dan 

diterapkan dengan nilai-nilai dan kemahiran keusahawanan yang merangkumi aspek 

kepimpinan, inovasi, kreativiti, berdaya saing, berdikari, mengambil risiko terkira dan 

kebolehan untuk mengenal pasti dan mengambil peluang. Sehubungan dengan itu, 

dasar pembangunan keusahawanan Institut Pengajian Tinggi (IPT) telah dilancarkan 

pada 13 April 2010 yang bertujuan menggalakkan pendidikan dan pembangunan 

keusahawanan yang lebih terancang dan holistik dalam kalangan Institut Pengajian 

Tinggi (Pelan Strategik Pendidikan Tinggi Negara 2011-2015, PSPTN Kementerian 

Pengajian Tinggi Malaysia).  

Menyedari kepentingan pembangunan keusahawanan di negara ini, Pelan 

Pembangunan Pendidikan Malaysia (Pendidikan Tinggi) 2015-2025 pula telah 

dilancarkan bagi memenuhi keperluan program akademik dalam institusi pendidikan 

tinggi yang mempunyai pendidikan keusahawanan untuk menghasilkan graduan yang 

mempunyai kemahiran keusahawanan. Kementerian Pendidikan mahu semua institusi 

pendidikan tinggi menghasilkan graduan yang boleh mencipta pekerjaan berbanding 

mereka yang hanya mencari pekerjaan atau makan gaji. Pelajar juga perlu digalakkan 

memulakan perniagaan mereka sebelum mereka menamatkan pengajian (Kementerian 

Pelajaran Malaysia, 2015). Dalam Pelan Pembangunan Pendidikan Malaysia 

(Pendidikan Tinggi) 2015–2025 yang dilancarkan selepas PSPTN, terdapat 10 lonjakan 

dalam mencapai aspirasi sistem dan aspirasi pelajar. Lonjakan pertama jelas 

menunjukkan bahawa kerajaan ingin melahirkan graduan yang holistik, berciri 

keusahawanan dan seimbang. Justeru itu, satu langkah proaktif telah dilaksanakan oleh 

Jabatan Pendidikan Politeknik dan Kolej Komuniti (JPPKK) dengan mewajibkan 

pelajar di Kolej Komuniti untuk mengambil Modul Kurikulum Keusahawanan. Satu 

modul khas kurikulum keusahawanan dengan kod MPU1222 telah diwujudkan bagi 

membantu pelajar mendalami bidang keusahawanan dengan lebih terancang. 

Kemahiran keusahawanan merupakan elemen penting dalam kemahiran-kemahiran 

insaniah yang harus dimiliki oleh pelajar-pelajar Kolej Komuniti. Ini kerana bidang 

keusahawanan dianggap berupaya melahirkan sumber tenaga manusia yang dapat 

memelihara kestabilan ekonomi, sosial dan politik negara. Ia merupakan landasan 

kepada pembangunan modal insan (Sarimah et al, 2010). 

1.2 Latar Belakang Kajian 

Malaysia merupakan sebuah negara yang sedang menuju ke arah negara maju. Ini 

menyebabkan negara memerlukan bilangan usahawan yang ramai dan berkualiti. 

Keusahawanan dapat meningkatkan taraf kehidupan sesebuah masyarakat dan pada 

masa yang sama dapat meningkatkan pembangunan ekonomi negara.  Setiap tahun 

ramai graduan yang keluar daripada institusi pengajian tinggi awam atau swasta 

mahupun dari institusi latihan kemahiran. Ini menjadikan bilangan yang begitu ramai 

akan mencari pekerjaan dan sudah tentu bukan semua akan mendapat pekerjaan. 

Berdasarkan Laporan Penyiasatan Tenaga Buruh Malaysia (2016) mendapati kadar 

pengangguran pada tahun 2016 adalah sebanyak 504100 orang iaitu 3.4%.  Kadar ini 

semakin meningkat berbanding pada tahun 2015 sebanyak 450300 iaitu 3.1%.  

Terdapat juga pihak mempersoalkan kualiti pendidikan di negara ini 

memandangkan masih terdapat sebahagian besar graduan tempatan menjadi 

penganggur. Ramai yang menyalahkan siswazah sendiri dan ramai juga yang 

menyalahkan pihak institusi pendidikan yang dikatakan tidak menyediakan kurikulum 

dan program yang bersesuaian dengan kehendak majikan (Mohd Hafeez, 2013). 

Persaingan sengit di dunia pasaran kerja pada hari ini mengakibatkan graduan tidak 

mendapat jaminan kerja walaupun mempunyai keterampilan akademik yang tinggi. 

Kebanyakan majikan masa kini bukan sahaja menjadikan pencapaian akademik sebagai 

kriteria utama pemilihan pekerja, tetapi juga meletakkan penguasaan kemahiran 

insaniah dalam kalangan graduan sebagai kriteria pemilihan bakal pekerjanya. 

Berdasarkan Modul Pembangunan Kemahiran Insaniah (2006), antara kelemahan 

graduan termasuklah tidak memiliki keterampilan dan tidak memiliki kemahiran, 

khususnya kemahiran insaniah sebagaimana yang dituntut oleh majikan, di samping 

pasaran kerja yang kompetitif (Mohd Hafeez, 2013).  

Kemahiran keusahawanan merupakan salah satu daripada kemahiran insaniah 

yang menjadi rujukan IPT di Malaysia dan merupakan satu bidang yang sangat penting 

dalam memastikan pembangunan sesebuah negara (Mohd Hafeez, 2013). 

Keusahawanan adalah elemen penting yang ingin diterapkan oleh Kementerian 

Pendidikan Tinggi (KPT) kerana keusahawanan mendorong kepada penghasilan 

inovasi yang akhirnya menggerakkan ekonomi berpendapatan tinggi. Institusi 

pendidikan memainkan peranan utama di dalam memupuk kemahiran keusahawanan 

dalam kalangan pelajar bagi menghasilkan lebih ramai usahawan pada masa hadapan 

(Fuchs, Werner, & Wallau, 2008). Dalam konteks Institusi Pendidikan Tinggi (IPT), 

kementerian telah memperkenalkan Dasar Pembangunan Keusahawanan IPT yang 

bertujuan menggalak dan memantapkan pembangunan keusahawanan yang lebih 

terancang dan menyeluruh. Untuk merealisasikan dasar tersebut, Jabatan Pendidikan 

Politeknik dan Kolej Komuniti (JPPKK) telah merancang strategi untuk 

memartabatkan lagi Kolej Komuniti dengan memperkenalkan kurikulum 

keusahawanan dan memperkenalkan Pelan Pengukuhan Keusahawanan Kolej 

Komuniti (Yusrizal Yusof, 2012). Pelan ini memberikan kesediaan kepada pelajar 

untuk menceburi bidang keusahawanan sekiranya gagal mendapat pekerjaan setelah 

tamat pengajian. 

Namun sikap graduan yang memilih kerja terutama berdasarkan kelayakan 

akademik dan mengharapkan kerja makan gaji menyebabkan bidang keusahawanan ini 

menjadi pilihan kedua apabila gagal mendapatkan pekerjaan (Mohd Hassan, 2007). Jika 

diberi peluang, mereka tetap memilih kerjaya makan gaji sebagai pilihan. Hal ini kerana 

pelajar belum mendapat persediaan yang secukupnya dari segi kefahaman dan motivasi 

usahawan dalam diri mereka. Pelajar perlu sedar bahawa keusahawanan merupakan 

satu elemen yang menjadi tonggak kepada pembangunan dan pertumbuhan ekonomi 

dan masyarakat yang mempunyai paling ramai usahawan dianggap masyarakat yang 

paling baik. Dari segi ekonomi, bidang keusahawanan dikatakan menjadi penyelesaian 

kepada banyak masalah terutamanya menjadi penyumbang kepada pekerjaan atau 

sebagai salah satu jalan dalam menyelesaikan masalah pengangguran (Shahrin dan 

Noraini, 2011). Keusahawanan memainkan peranan yang amat penting dalam ekonomi 

negara di mana keusahawanan merupakan daya penggerak kepada pertumbuhan 

ekonomi dan mencipta peluang kerja. Ini dibuktikan apabila Modul Kemahiran 

Insaniah (2006) telah diperkenalkan oleh Kementerian Pendidikan Tinggi (KPT) untuk 

pelajar-pelajar Institusi Pengajian Tinggi Awam (IPTA) negara ini mengambil kira 

aspek keusahawan sebagai salah satu aspek kemahiran insaniah yang perlu dikuasai 

oleh para graduan (Mohd Izham et al., 2010).   

Kerjaya dalam bidang keusahawanan juga merupakan salah satu pekerjaan 

terbaik yang boleh diceburi oleh para siswazah untuk mengatasi pengangguran (Nabi 

& Holden, 2008; Norasmah & Halimah, 2007). Ini disokong oleh Norasmah & Salmah 

(2011) yang menyatakan bahawa para graduan perlu berfikir sebagai seorang pencipta 

kerja daripada berfikir mencari pekerjaan. Kerajaan telah mewujudkan pelbagai 

program keusahawanan kepada pelajar untuk melahirkan graduan yang bersedia 

bermotivasi dan berminda usahawan. Walaubagaimanapun, kerjaya usahawan masih 

belum mendapat tempat sebagai kerjaya pilihan dalam kalangan graduan. Dalam usaha 

untuk menarik siswazah menceburi bidang usahawan, pelbagai usaha dan langkah yang 

diambil oleh kerajaan termasuklah mewujudkan kurikulum keusahawanan di institusi 

pendidikan namun langkah tersebut seolah-olah kurang memberi impak apabila 

bilangan siswazah yang menceburi bidang keusahawanan masih lagi rendah (Nor 

Aishah et al., 2010; Norasmah & Faridah, 2010; Hoe, 2006). Institusi pendidikan tinggi 

di Malaysia harus menilai kurikulum keusahawanan yang ada untuk melakukan 

penambahbaikan bagi mewujudkan pendidikan keusahawanan yang efektif. Dalam 

pada itu, penumpuan terhadap reka bentuk kurikulum yang lebih baik oleh semua 

institusi pendidikan tinggi amat penting bagi meningkatkan kecekapan dalam 

penyampaian pendidikan keusahawanan. Melalui kurikulum keusahawanan yang 

efektif, maka graduan akan menjadi usahawan yang berjaya dan dapat mengharungi 

cabaran dalam dunia ekonomi global hari ini (Yu Cheng, Sei Chan, & Mahmood, 2009). 

Selain itu, kurikulum keusahawanan telah diberi perhatian dan dititikberatkan 

oleh kerajaan kerana kerjaya usahawan dilihat antara jalan penyelesaian kepada isu 

pengangguran. Keusahawanan dilihat mampu membantu kerajaan dalam menangani 

isu pengangguran, meningkatkan ekonomi negara di samping mewujudkan masyarakat 

yang berdaya saing. Malisa Aini (2009) menyatakan isu pengangguran dalam kalangan 

graduan bukan perkara baru dan menjadi masalah kepada negara. Masalah 

pengangguran berlaku setiap kali universiti mahupun institut latihan kemahiran 

mengeluarkan beribu-ribu graduan setiap tahun. Bagi mengatasi masalah ini, graduan 

Kolej Komuniti perlu didedahkan dengan kurikulum keusahawanan ketika di kolej lagi. 

Tujuannya adalah untuk membantu pelajar bersedia menghadapi dunia pekerjaan kelak. 

Kurikulum keusahawanan telah diintegrasikan dalam sistem pendidikan dan 

meninggalkan kesan yang positif terhadap pelajar. Didapati bahawa kurikulum 

keusahawanan telah berjaya menimbulkan kesedaran dan mengubah sikap serta 

persepsi pelajar kepada lebih positif terhadap bidang keusahawanan (Chum et al, 2010). 

Tambahan pula, sikap ingin makan gaji dalam kalangan lepasan pelajar institusi 

pengajian ini amat membimbangkan. Perkara ini terjadi adalah disebabkan oleh tahap 

kesedaran yang rendah dalam kalangan graduan dan ibu bapa terhadap aspek dan 

kurikulum keusahawanan yang merupakan alternatif penyelesaian kepada masalah 

pengangguran dalam kalangan graduan (Norani Mohd. Noor & Norisham A. Rahim, 

2011). Dalam melahirkan para pelajar yang berkebolehan, matang dan mampu 

menjalankan sesuatu perniagaan, peranan guru dan pentadbir institusi pendidikan amat 

penting (Nasharudin & Harun, 2010). Begitu juga situasi di Kolej Komuniti, pentadbir 

dan pensyarah perlu berganding bahu menyediakan aktiviti yang menjurus kepada 

keusahawanan. Pensyarah perlu menerapkan ciri-ciri usahawan kepada pelajar dalam 

proses pengajaran dan pembelajaran kurikulum keusahawanan. Penerapan 

keusahawanan ini membolehkan pelajar bersedia untuk memilih keusahawanan sebagai 

kerjaya. 

Dalam konteks Kolej Komuniti, kemahiran keusahawanan diterapkan dalam 

kurikulum keusahawanan. Kurikulum merupakan skop dan isi kandungan sesuatu mata 

pelajaran di sekolah atau lain-lain, senarai kesemua mata pelajaran (kursus pengajian) 

di sekolah dan lain-lain institusi pendidikan (Kamus Dewan, 2005). Konsep kurikulum 

adalah merupakan sebagai dokumen khas terhadap kursus pengajaran, mempunyai isi 

kandungan pelajaran, merujuk kepada mata pelajaran yang diajar dalam sesuatu 

program pengajian, sebagai pengalaman pembelajaran yang terancang, sebagai siri 

hasil pembelajaran yang berstruktur dan sebagai pelan tindakan bertulis (Ishak Ramly, 

2008). Kurikulum keusahawanan sangat berkait rapat dengan institusi pendidikan 

tinggi di Malaysia. Keusahawanan kini dilihat sebagai salah satu cara untuk 

mengurangkan kebergantungan rakyat Malaysia terhadap kerajaan untuk menyediakan 

peluang pekerjaan. Oleh itu kurikulum keusahawanan amat penting dalam melahirkan 

bakal usahawan kelak. Kurikulum keusahawanan juga menjadi fenomena penting yang 

menyumbang dalam ekonomi dan sosial sebagai salah satu subjek kajian utama (Li, 

2011).  

Oleh kerana keusahawanan memainkan peranan penting dalam pembangunan 

ekonomi dan inovasi, keusahawanan kini dimasukkan dalam kurikulum kebangsaan 

untuk Pendidikan Latihan Teknikal dan Vokasional (TVET) di kebanyakan negara di 

Eropah (European Commission, 2009). Laporan itu juga menunjukkan bahawa pelajar 

di negara-negara Eropah mengambil bahagian dalam beberapa bentuk aktiviti 

keusahawanan semasa proses pembelajaran mereka. Langkah-langkah telah diambil 

oleh Kerajaan Malaysia untuk menggalakkan pelajar TVET seperti Kolej Komuniti dan 

Politeknik untuk masuk ke dalam bidang keusahawanan dengan menawarkan kursus 

kurikulum keusahawanan dalam kurikulum TVET. 

Dalam Pelan Pengukuhan Keusahawanan Kolej Komuniti, tumpuan telah 

diberikan dalam usaha mewujudkan pelajar Kolej Komuniti dan masyarakat setempat 

yang memiliki ciri dan kompetensi keusahawanan, berdaya saing dan mempunyai jati 

diri yang tinggi selari dengan Dasar Pembangunan Keusahawanan IPT. Matlamat 

utama pelan ini ialah untuk menyediakan garis panduan dalam melaksanakan program-

program keusahawanan di Kolej Komuniti bagi tujuan untuk melahirkan lebih ramai 

modal insan yang mempunyai pemikiran, atribut dan nilai keusahawanan. Pelan 

Strategik Pengukuhan Keusahawanan Kolej Komuniti, berdasarkan 6 teras Dasar 

Pembangunan Keusahawanan IPT iaitu:  

i.   Menubuhkan pusat keusahawanan di Jabatan Pendidikan Kolej 

Komuniti dan di Kolej Komuniti.  

ii.  Menyediakan pendidikan dan program keusahawanan yang terancang 

dan holistik. 

iii.  Memantapkan program pembangunan dan pengukuhan keusahawanan. 

iv.  Mewujudkan mekanisme pengukuran yang berkesan. 

v.  Menyediakan persekitaran dan ekosistem yang kondusif bagi 

pembangunan keusahawanan.  

vi.  Mengukuhkan kompetensi penyelaras keusahawanan. 

 (Yusrizal Yusof, 2012) 

Di Kolej Komuniti, kursus yang ditawarkan adalah berbentuk sijil kemahiran 

yang perlu diambil dalam tempoh masa dua tahun. Pihak Kolej Komuniti sangat 

menggalakkan pelajarnya bekerja sendiri atau dengan kata lainnya menjadi usahawan 

selepas tamat pengajian. Pengenalan kurikulum keusahawanan dan penubuhan E-Tech 

Centre di setiap Kolej Komuniti dapat membantu memberi pendedahan kepada pelajar 

berkaitan aktiviti keusahawanan samada secara teori atau praktikal. Namun sejauh 

manakah kurikulum keusahawanan dan pelan yang dirancang oleh Jabatan Pendidikan 

Politeknik dan Kolej Komuniti (JPPKK) amnya dan Kolej Komuniti khususnya dalam 

membantu melahirkan pelajar yang bermotivasi dan bersedia menceburi bidang 

keusahawanan. Selain itu, sejauh manakah keberkesanan pelaksanaan kurikulum 

keusahawanan khususnya dari sudut konteks, input, proses dan produk. Oleh itu 

penilaian kurikulum adalah salah satu aktiviti berterusan dalam pelaksanaan kurikulum 

bagi mendapatkan maklumat berkaitan keberhasilan dan kelancaran pelaksanaan 

sesuatu kurikulum atau program akademik (Marsh & Willis, 2007). 

Penyelidikan mengenai keberkesanan dan prestasi kurikulum keusahawanan 

Kolej Komuniti di Malaysia ke arah melahirkan pelajar yang bemotivasi dan bersedia 

menjadi usahawan masih belum dilaksanakan lagi. Oleh itu, penilaian yang sesuai perlu 

dijalankan ke atas pelaksanaan kurikulum keusahawanan ini. Tambahan pula, penilaian 

adalah bertujuan untuk membuat pilihan sama ada untuk mengkaji semula dan menaik 

taraf kurikulum yang lebih baik atau menggantikan dengan kurikulum baru (Ornstein 

& Hunkins, 2004). Oliva (2005) juga menyatakan bahawa penilaian itu dijalankan 

adalah untuk menentukan apa yang perlu diperbaiki agar kurikulum menjadi lebih 

berkesan. Dengan memilih model KIPP (Konteks – Input – Proses - Produk) dalam 

kajian ini, penilaian secara menyeluruh terhadap kurikulum dapat dilaksanakan. 

Tambahan pula tanggungjawab utama untuk menilai kualiti kurikulum adalah 

terletak pada institusi pendidikan tinggi itu sendiri (Jacobs & De Wet, 2013). Institusi 

pendidikan tinggi hendaklah berusaha untuk mewujudkan dan mengekalkan 

keberkesanan sesuatu kurikulum yang dilaksanakan. Aluko (2009) berpendapat bahawa 

mengukur kejayaan mana-mana kurikulum pendidikan telah diiktiraf sebagai bentuk 

tanggungjawab institusi yang penting. Pembangunan program yang berjaya tidak dapat 

berlaku tanpa penilaian (Sampong, 2009). Dalam penilaian kurikulum, penilaian 

merangkumi penilaian objektif program, isi kandungan, kaedah pengajaran, amalan 

penilaian, pencapaian pelajar, dan penggunaan teknologi dalam meningkatkan kualiti 

pengajaran dan pembelajaran (PdP) (Mishra et al., 2009). Secara keseluruhannya, 

proses penilaian merupakan komponen penting kurikulum untuk memastikan 

keberkesanan program akademik yang dilaksanakan serta perlu menjadikan falsafah 

pendidikan sebagai teras kepada palaksanaannya. 

1.3 Pernyataan Masalah 

Sejak kurikulum keusahawanan Kolej Komuniti diperkenalkan pada tahun 2012, tidak 

ada maklum balas dan penilaian rasmi dilakukan kepada pelajar dan pensyarah tentang 

objektif, isi kandungan, pengajaran, keberkesanan dan penilaian kursus kurikulum ini. 

Tujuan kurikulum keusahawanan ialah untuk melatih para pelajar bersedia menjadi 

seorang usahawan dan melatih pelajar dengan kemahiran keusahawanan apabila tamat 

pengajian. Ini merupakan pandangan secara tidak rasmi hasil daripada temu bual 

dengan pelbagai pelajar, alumni, pensyarah dan penggubal kurikulum dalam 

keusahawanan. 

Malah trend pilihan sektor pekerjaan pada tahun 2017 (131569 graduan 2017) 

menunjukan 7.82% sahaja daripada graduan memilih usahawan sebagai kerjaya 

manakala majoriti memilih untuk bekerja di sektor swasta tempatan (48.01%), 

kerajaan/ badan berkanun (19.09%), swasta multinasional 18.13%, syarikat 

GLC/NGO/dan lain-lain 6.95%). Manakala trend pilihan sektor pekerjaan graduan 

Kolej Komuniti yang merupakan sebuah institusi latihan teknikal dan vokasional, bagi 

tahun 2017 menunjukkan hanya 6.60% sahaja daripada graduan memilih bidang 

usahawan sebagai kerjaya manakala 89.80% memilih untuk kerja makan gaji dan lain-

lain pekerjaan adalah 3.60%. (Laporan Statistik Kajian Pengesanan Graduan 

Kementerian Pendidikan Tinggi 2017). Data ini masih rendah jika dibandingkan 

graduan teknikal di Australia yang menceburi bidang keusahawanan iaitu sebanyak 9% 

(Australia Pacific Technical College, 2017). Manakala kajian pengesanan graduan 

terhadap graduan latihan teknikal dan vokasional di Kathmandu, Nepal menunjukkan 

sebnayak 18% graduan menceburi bidang keusahawanan (CTEVT, 2016). Ini disokong 

lagi dengan kenyataan bahawa data pengesanan graduan institusi TVET, seperti Kolej 

Komuniti, menunjukkan bilangan graduan usahawan masih tidak ditahap yang 

memuaskan (Sarimah, 2018). Walaupun kurikulum keusahawanan dijalankan di Kolej 

Komuniti, statistik pengesanan graduan menunjukkan kerjaya sebagai usahawan 

bukanlah merupakan kerjaya pilihan dan amalan memilih pekerjaan dengan pendapatan 

tetap masih menjadi keutamaan dalam kalangan graduan lepasan Kolej Komuniti. 

Kecemerlangan dalam akademik merupakan asas untuk mengukur kejayaan 

seseorang pelajar dalam semua peringkat, dari alam persekolahan hinggalah ke Institusi 

Pengajian Tinggi. Perkara ini juga tidak ketinggalan terhadap pelajar yang menceburi 

bidang kemahiran di Kolej Komuniti. Lonjakan pertama dalam Pelan Strategik 

Pembangunan Pendidikan Malaysia, PPMPT, (Pendidikan Tinggi) jelas menunjukkan 

bahawa kerajaan ingin melahirkan graduan yang holistik, berciri keusahawanan dan 

seimbang. Ini menunjukkan bahawa golongan pelajar begitu digalakkan melibatkan diri 

dalam bidang keusahawanan. Kenyataan ini bertepatan dengan kajian terdahulu oleh 

Wan Hashim (2008) dengan menyatakan bahawa dalam era dunia yang semakin maju 

ini, kerajaan turut menggalakkan para graduan menceburkan diri dalam bidang 

keusahawanan. Namun begitu, lepasan pelajar teknikal dan vokasional dilaporkan 

memiliki pengetahuan yang lemah dalam bidang keusahawanan terutama elemen 

perniagaan dan penghasilan produk, kurang kemahiran aktiviti keusahawanan dan 

tahap motivasi menjadi usahawan yang rendah (Olugbola, 2017 & Suhaila et al., 2013). 

Kurikulum keusahawanan juga dikatakan masih tidak dapat memberikan ilmu 

dan kemahiran yang secukupnya dalam mewujudkan peluang perniagaan semasa 

pembelajaran di dalam kelas (Neck dan Greene, 2011). Kajian yang telah dilakukan 

oleh Suraiya et al. (2018) dan Ahmad Raflis et al. (2014) menunjukkan proses 

pembelajaran yang tidak berkesan akan menyebabkan penyampaian pengetahuan dan 

kemahiran asas keusahawanan tidak berjaya seterusnya pelajar tidak bersedia untuk 

memilih bidang keusahawanan sebagai kerjaya. Perkara ini dikukuhkan lagi apabila 

hasil penyelidikan yang dijalankan terhadap kursus keusahawanan oleh Karimi et. al. 

(2016) menunjukkan pelajar tidak cekap dalam mengaplikasi penjanaan idea dan 

meneroka peluang perniagaan secara kreatif. Dari aspek keberhasilan terhadap pelajar, 

pendidikan keusahawanan seharusnya berperanan dalam mengukuhkan kesedaran dan 

kesediaan keusahawanan dalam diri pelajar (Afsaneh dan Zaidatol, 2013). Namun ia 

bertentangan dengan kenyataan Anderson dan Jack (2008) yang menyatakan peranan 

kurikulum keusahawanan adalah tidak mencapai keperluan yang secukupnya dalam 

meningkatkan kemahiran keusahawanan pelajar. Masalah yang berlaku turut disusuli 

dengan kenyataan yang menyatakan pendidikan keusahawanan mesti mempunyai sifat 

menyeluruh dan mendalam untuk melihat hasil keberkesanannya (Souitaris et al., 

2007). Ini bermaksud penilaian terhadap pendidikan keusahawanan boleh 

menghasilkan kefahaman yang lebih mendalam sekiranya ada konsep yang memberi 

sokongan terhadap pembelajaran dan pembangunan keusahawanan (Fayolle, 2013).  

Seterusnya kekurangan kemudahan prasarana akan menjejaskan kualiti 

pembelajaran. Kajian lepas terhadap dalam penilaian kurikulum memperlihatkan aspek 

kemudahan pembelajaran tidak disediakan dengan cukup (Sharifuddin et al., 2014). 

Kemudahan pengajaran dan pembelajaran seharusnya mempunyai implikasi kepada 

pengetahuan (Alias et al., 2011). Kemudahan PdP seharusnya bersifat kondusif dan 

menarik perhatian supaya strategi pembelajaran yang disampaikan dapat diadaptasi 

oleh pelajar (Fryer & Vermunt, 2018). Terdapat juga kegagalan dari segi penguasaan 

teknologi yang mana ia diharapkan dapat mentransformasi pembelajaran dan 

pengajaran dalam kurikulum keusahawanan namun tidak berlaku sedemikian (Chang 

& Guetl 2007). Penguasaan teknologi dalam proses PdP seperti penggunaan bahan 

bantu pengajaran digital mestilah mapan dan berkesan kepada pelajar (Oziah & Azni 

Yati, 2023). Menurut Straub (2006) pula, kegagalan ini berpunca daripada kurangnya 

kefahaman dalam proses pembelajaran. Ini ditambah lagi apabila kajian terhadap asas 

pengetahuan, kemahiran keusahawanan dan kesediaan keusahawanan pelajar Kolej 

Komuniti yang hanya berada pada tahap yang sederhana (Sarimah Che. Hassan et al., 

2020).  

Dalam penilaian kurikulum, aspek-aspek lain seperti objektif dan kepentingan 

kurikulum kurikulum, proses pengajaran dan pembelajaran (PdP), sumber dan fasiliti, 

keperluan pelajar, kemahiran dan kesediaan pensyarah, sokongan pentadbir serta 

penglibatan anggota perkhidmatan tidak dibincangkan secara langsung semasa proses 

perubahan kurikulum yang dijalankan. Sedangkan aspek-aspek tersebut sangat penting 

bagi menentukan keberkesanan sesuatu kurikulum dan sepatutnya dinilai semasa 

penilaian kurikulum dijalankan (Kamarul dan Halim, 2007; Sahabudin, 2003; Stringer, 

2002). Justeru, bagi memastikan proses penilaian dijalankan secara sistematik dan 

menyeluruh dengan mengambil kira faktor-faktor seperti yang dinyatakan di atas, maka 

perlu ada satu kaedah atau model penilaian yang bersesuaian bagi membuat penilaian 

kurikulum keusahawanan. 

Seterusnya kajian ini adalah menjurus untuk menilai pelaksanaan kurikulum 

keusahawanan yang telah dilaksanakan di Kolej Komuniti dan akan memberikan 

gambaran sebenar apa yang berlaku dengan mengenalpasti kekuatan dan kelemahan 

pelaksanaan yang digunapakai dalam beberapa tahap bagi melahirkan graduan Kolej 

Komuniti yang benar-benar mantap, kompeten dan mahir dalam bidang keusahawanan 

di samping menilai fungsinya sebagai institusi kemahiran teknik dan vokasional di 

Malaysia yang menawarkan program sijil dan diploma kemahiran secara sistematik dan 

berkualiti. Terdapat beberapa kajian lepas yang mengkaji perkara berkaitan 

keusahawanan. Kajian lepas yang dijalankan oleh Hamidi, Wennberg, dan Berglund 

(2008) telah mengkaji berkaitan pengaruh kursus keusahawanan terhadap niat individu 

untuk menjadi usahawan. Kajian lain pula dilakukan oleh Mohd Khata dan Ahmad 

Firdaus (2012) tentang kecenderungan keusahawanan dalam kalangan pelajar teknikal 

hanya meliputi pelajar di Institut Kemahiran MARA Johor Bahru dan Institut 

Kemahiran MARA Jasin walaupun terdapat beberapa Institusi Latihan Kemahiran 

Awam yang lain seperti IKBN, ILP, Kolej Komuniti dan Politeknik. Kajian yang 

dilakukan oleh Siti Syuhada et al. (2015) pula hanya menumpukan kepada kompetensi 

usahawan dalam kalangan pelajar yang mengambil kursus keusahawanan di Institut 

Pengajian Tinggi (IPT). Oleh itu kajian berkaitan penilaian terhadap pelaksanaan 

kurikulum keusahawanan itu sendiri dalam melahirkan pelajar yang bersedia menjadi 

usahawan secara sistematik perlu dijalankan. Kurikulum pendidikan keusahawanan ini 

memerlukan penilaian menyeluruh kerana ia adalah tunjang utama kepada pelajar untuk 

mempelajari ilmu keusahawanan secara formal dan berstruktur.  

Memandangkan kurikulum keusahawanan telah beberapa tahun diperkenalkan 

di Kolej Komuniti di seluruh Malaysia iaitu pada 2012, maka ianya sangat sesuai untuk 

dijalankan kajian penilaian mengenainya. Maka, satu kajian penilaian yang 

komprehensif sangat perlu untuk dilaksanakan. Malah Mitchem et al. (2003) juga 

menyatakan bahawa penilaian program adalah penting untuk mengelakkan kegagalan 

sesuatu program tersebut. Oleh itu, kajian ini bertujuan menilai kurikulum pendidikan 

keusahawanan menggunakan model KIPP dalam empat dimensi iaitu Konteks, Input, 

Proses dan Produk namun berfokuskan kepada hasil kurikulum iaitu pada dimensi 

produk. 

1.4 Objektif Kajian 

Tujuan utama kajian ini adalah untuk menilai pelaksanaan Kurikulum Keusahawanan 

Kolej Komuniti Kluster 1 di Malaysia menggunakan Model KIPP. Penilaian ini penting 

untuk menyediakan laporan sumatif bagi kurikulum supaya hasil setiap dimensi 

penilaian dan kesan pengaruh antara dimensi penilaian akan membawa kepada 

penambahbaikan kurikulum. Kajian ini juga mempertimbangkan hipotesis kesan 

pengaruh antara konteks kurikulum, input kurikulum, proses kurikulum dan produk 

kurikulum. Berdasarkan tujuan-tujuan ini, terdapat 8 objektif kajian yang dibentuk 

dalam kajian ini sebagai panduan untuk penyelidik menjalankan kajian. Objektif kajian 

adalah seperti berikut: 

i. Mengenal pasti persepsi pelajar dalam pelaksanaan kurikulum 

keusahawanan bagi dimensi konteks, input, proses dan produk. 

ii. Mengukur kesepadanan model persamaan berstruktur bagi dimensi konteks, 

input, proses dan produk dalam pelaksanaan kurikulum keusahawanan 

dengan data kajian. 

iii. Menentukan pengaruh dimensi input terhadap dimensi proses dalam      

pelaksanaan kurikulum keusahawanan.  

iv. Menentukan pengaruh dimensi input terhadap dimensi produk dalam 

pelaksanaan kurikulum keusahawanan. 

v. Menentukan pengaruh dimensi proses terhadap dimensi produk dalam 

pelaksanaan kurikulum keusahawanan. 

vi. Menentukan pengaruh dimensi konteks terhadap dimensi produk dalam 

pelaksanaan kurikulum keusahawanan. 

vii. Menentukan pengaruh dimensi konteks terhadap dimensi input dalam 

pelaksanaan kurikulum keusahawanan. 

viii. Menentukan pengaruh dimensi konteks terhadap dimensi proses dalam 

pelaksanaan kurikulum keusahawanan.  

 

 

1.5 Persoalan Kajian 

Terdapat 8 persoalan kajian yang dibentuk oleh penyelidik dalam kajian ini bagi 

membantu dalam proses pelaksanaan kajian. Persoalan yang perlu dijawab dalam 

kajian ini ialah: 

i. Apakah persepsi pelajar dalam pelaksanaan kurikulum keusahawanan bagi 

dimensi konteks, input, proses dan produk? 

ii. Adakah terdapat kesepadanan persamaan model berstruktur bagi dimensi 

konteks, input, proses dan produk dalam pelaksanaan kurikulum 

keusahawanan dengan data kajian? 

iii. Adakah dimensi input mempunyai pengaruh yang signifikan terhadap 

dimensi proses dalam pelaksanaan kurikulum keusahawanan? 



21 

 
 

iv. Adakah dimensi input mempunyai pengaruh yang signifikan terhadap 

dimensi produk dalam pelaksanaan kurikulum keusahawanan? 

v. Adakah dimensi proses mempunyai pengaruh yang signifikan terhadap 

dimensi produk dalam pelaksanaan kurikulum keusahawanan? 

vi. Adakah dimensi konteks mempunyai pengaruh yang signifikan terhadap 

dimensi produk dalam pelaksanaan kurikulum keusahawanan? 

vii. Adakah dimensi konteks mempunyai pengaruh yang signifikan terhadap 

dimensi input dalam pelaksanaan kurikulum keusahawanan? 

viii. Adakah dimensi konteks mempunyai pengaruh yang signifikan terhadap 

dimensi proses dalam pelaksanaan kurikulum keusahawanan? 

 

 

1.6 Hipotesis Kajian 

Berdasarkan kajian yang dijalankan, penyelidik telah mengemukakan 7 hipotesis kajian 

iaitu: 

H1:  Terdapat kesepadanan persamaan model berstruktur bagi dimensi konteks, input, 

proses dan produk dalam pelaksanaan kurikulum keusahawanan dengan data 

kajian. 

H2: Terdapat kesan pengaruh yang signifikan antara dimensi input terhadap dimensi 

proses dalam pelaksanaan kurikulum keusahawanan. 

H3: Terdapat kesan pengaruh yang signifikan antara dimensi input terhadap dimensi 

produk dalam pelaksanaan kurikulum keusahawanan.  

H4: Terdapat kesan pengaruh yang signifikan antara dimensi proses terhadap dimensi 

produk dalam pelaksanaan kurikulum keusahawanan.  

H5: Terdapat kesan pengaruh yang signifikan antara dimensi konteks terhadap dimensi 

produk dalam pelaksanaan kurikulum keusahawanan. 

H6: Terdapat kesan pengaruh yang signifikan antara dimensi konteks terhadap dimensi 

input dalam pelaksanaan kurikulum keusahawanan. 

H7: Terdapat kesan pengaruh yang signifikan antara dimensi konteks terhadap dimensi 

proses dalam pelaksanaan kurikulum keusahawanan. 

 
 
1.7 Kerangka Konseptual Kajian 

 

Rajah 1.1. Kerangka Konsep Kajian Adaptasi (Stufflebeam, 2000) 

DIMENSI KONTEKS: 
1. Kepentingan 
2. Objektif 
3. Struktur 

Penyampaian 
4. Struktur 

Pentaksiran 
 

DIMENSI INPUT: 
1. Isi kandungan 
2. Bahan PdP 
3. Kemudahan 

Prasarana 

DIMENSI PRODUK: 
1. Penguasaan 

Kefahaman Pelajar 
2. Motivasi Pelajar 

Menjadi Usahawan 
3. Kesediaan Pelajar 

Menjadi Usahawan 

DIMENSI PROSES: 
1. Kaedah PdP 
2. Kaedah 

Pentaksiran 
3. Penggunaan Bahan 

PdP 

Rajah 1.1 menunjukkan kerangka konsep bagi kajian ini. Terdapat empat 

dimensi penilaian yang dikaji dalam pelaksanaan kurikulum keusahawanan ini. Kajian 

penilaian program ini dijalankan berdasarkan model teori penilaian KIPP (Konteks, 

Input, Proses, Produk) yang diperkenalkan oleh Daniel Stufflebeam. Model Penilaian 

KIPP mula diperkenalkan di Ohio University bagi menilai ESEA (The Elementary and 

Secondry Education Act). KIPP yang ditakrifkan dalam kajian ini sebagai singkatan 

penilaian konteks yang bermaksud penilaian terhadap konteks kurikulum 

keusahawanan, penilaian input yang bermaksud penilaian terhadap input kurikulum 

keusahawanan, penilaian proses bermaksud penilaian terhadap proses pelaksanaan 

kurikulum keusahawanan, dan penilaian produk yang bermaksud penilaian terhadap 

produk atau keberkesanan kurikulum keusahawanan. Tujuan utama model KIPP adalah 

untuk membantu pihak pengurusan dalam melihat kepada keberkesanan dan keperluan 

penambahbaikan dalam sesuatu program atau kurikulum. Menurut Stufflebeam (1985), 

“Pendekatan KIPP didasarkan pada pandangan bahawa tujuan utama penilaian bukan 

untuk membuktikan tetapi adalah untuk memperbaiki”.  

Model penilaian Stufflebeam (2000) melibatkan proses penilaian dalam bentuk 

konteks, input, proses dan produk. Dimensi penilaian konteks merujuk kepada 

penilaian keperluan, masalah dan peluang sebagai asas untuk menentukan matlamat 

dan keutamaan dalam menentukan sama ada program yang dibentuk adalah signifikan 

atau sebaliknya (Stufflebeam, 1985). Tujuan utama penilaian konteks adalah untuk 

mengetahui kekuatan dan kelemahan yang terdapat dalam sesebuah program (Hamid 

Hasan, 2009). Dapatan daripada kekuatan dan kelemahan tersebut, penilai boleh 

membuat pertimbangan untuk melakukan penambahbaikan.  

Penilaian konteks ialah keupayaan untuk menggambarkan secara terperinci 

pengaruh kepentingan program, objektif program dan keperluan dalam sesuatu program 

(Suharsimi & Cepi, 2009; Warr et al., 1970). Dalam konteks penilaian kurikulum 

keusahawanan ini, penilaian konteks merujuk kepada kepentingan kurikulum 

keusahawanan, objektif kurikulum, struktur penyampaian pengajaran dan struktur 

pentaksiran.  

Dimensi input melibatkan pelbagai pendekatan dalam perancangan program 

yang diperlukan untuk melaksanakan kurikulum ini. Proses kedua dalam model KIPP 

ini melibatkan penilaian input. Menurut Stufflebeam (1985) penilaian input membantu 

mengenal pasti sesuatu program atau projek yang perlu ditambahbaik dalam 

pelaksanaanya. Oleh itu perkara utama dalam penilaian input ialah mengenal pasti dan 

membuat penilaian kekuatan sumber (input) yang digunakan serta mencadangkan 

strategi yang sesuai. Penilaian input membantu menyusun keputusan, menentukan 

keperluan sumber-sumber yang ada, membuat cadangan penambahbaikan, penentuan 

strategi dalam mencapai objektif dan menyusun prosedur kerja yang lebih baik (Eko 

Putro, 2009). Dalam kajian ini, penilaian input melibatkan isi kandungan kurikulum, 

bahan pengajaran dan pembelajaran (PdP) dan kemudahan prasarana.  

Dimensi penilaian proses pula memberi tumpuan kepada pelaksanaan aktiviti-

aktiviti yang boleh membantu mencapai sasaran dalam pelaksanaan kurikulum 

keusahawanan. Penilaian proses merupakan pemantauan dalam pelaksanaan program 

secara berterusan. Matlamat utama penilaian proses adalah mengumpul dan membuat 

dokumentasi bertujuan menyediakan maklum balas mengenai sejauh mana program 

yang telah dirancang dapat dijalankan dan sama ada pelarasan atau semakan dibuat 

terhadap pelan tindakan yang dirancang (Stufflebeam & Shinkfield, 1985). Penilaian 

proses berfungsi untuk memberikan maklum balas kepada individu untuk mengambil 

tanggungjawab terhadap program atau kurikulum. Penilaian proses dijalankan dengan 

memantau sumber yang berpotensi boleh menyebabkan kegagalan, menyediakan 

maklumat awal untuk membuat keputusan, dan menjelaskan proses yang sebenarnya 

terjadi. Penilaian proses memerlukan instrumen pengumpulan data untuk 

melaksanakan keputusan pelaksanaan (Warju, 2016). 

Dalam penilaian kurikulum keusahawanan, dimensi proses meliputi 

pengumpulan data yang telah ditentukan dan diterapkan dalam pelaksanaan kurikulum. 

Pada asasnya penilaian proses dilihat untuk mengetahui sejauh mana perubahan telah 

berlaku dan komponen kurikulum mana yang perlu diberi penekanan. Dalam kajian ini, 

penilaian proses melibatkan kaedah pengajaran dan pembelajaran (PdP), kaedah 

pentaksiran, dan penggunaan bahan PdP. 

Dimensi produk adalah untuk mengenal pasti hasil sama ada pelajar mendapat 

pengetahuan dan aplikasi keusahawanan yang optimum atau sebaliknya untuk menilai 

keberkesanan kurikulum ini. Perkara utama dalam penilaian produk adalah untuk 

mengukur, mentafsir dan menilai keberkesanan program secara sistematik. Penilaian 

produk juga untuk melihat sejauh mana keperluan program telah dipenuhi atau 

memerlukan penambahbaikan (Stufflebeam & Shinkfield, 1985). Penilaian produk juga 

membantu pihak pengurusan membuat keputusan terhadap hasil yang telah dicapai dan 

membuat perancangan jangka panjang (Farida Yusuf, 2000). Penilaian produk juga 

mengukur dan mentafsir pencapaian objektif. Penilaian dijalankan semasa dan selepas 

program. Stufflebeam (1985) mencadangkan penilaian produk yang dijalankan 



26 

 
 

hendaklah menyentuh empat aspek penilaian iaitu kesan, keberkesanan, kelestarian, 

dan kebolehpindahan. Oleh yang demikian dapat disimpulkan penilaian produk dapat 

melihat keberhasilan sesuatu program sama ada mencapai matlamat utamanya atau 

sebaliknya. Dalam kajian ini, melalui dimensi penilaian produk, penyelidik dapat 

mengetahui penguasaan kefahaman pelajar, motivasi dan kesediaan pelajar untuk 

menjadi usahawan. Pada peringkat ini, penyelidik dapat memberi cadangan ataupun 

saranan untuk membuat penambahbaikan.  

Sehubungan dengan penjelasan terhadap kerangka konsetual kajian di atas, anak 

panah satu hala telah dihubungkan kepada dimensi-dimensi yang terlibat bagi kajian 

ini bagi menentukan kesan pengaruh antara dimensi konteks, input, proses dan produk. 

Manakala fokus kajian ini adalah kesan pengaruh terhadap dimensi produk yang 

merupakan elemen keberhasilan kurikulum ini. 

 

 

1.8 Batasan Kajian 

 

Batasan kajian bermaksud had kajian yang bertujuan untuk mendapatkan gambaran 

yang lebih jelas tentang situasi masalah bagi memudahkan sesuatu kajian dibuat dengan 

skop yang lebih kecil tetapi bersifat lebih mendalam (Abdul Fatah, 1993). Skop kajian 

ini akan menerangkan tentang tempat kajian, institusi kajian, sampel kajian dan aspek 

yang dikaji. 

1.8.1 Tempat Kajian 

Kajian ini secara umumnya hanya melibatkan Kolej Komuniti Kluster 1 di 

Semenanjung Malaysia. Penyelidik telah memilih Kolej Komuniti Kluster 1 sebagai 

lokasi kajian melibatkan 4 zon di semenanjung Malaysia iaitu zon utara, tengah, timur 

dan selatan. Rasional Kolej Komuniti Kluster 1 dipilih kerana sistem pembelajaran di 

Kolej Komuniti adalah berpusat. Justeru itu pemilihan Kolej Komuniti Kluster 1 di 4 

zon yang terlibat ini mempunyai banyak persamaan dengan kolej-kolej lain dari segi 

sistem latihan pensyarah, modul, sukatan kurikulum, kelayakan pensyarah, sistem 

pemantauan, matlamat, misi dan visi. Selain itu Kolej Komuniti Kluster 1 mempunyai 

kemudahan fasiliti PdP yang lebih luas dan memudahkan penyelidik untuk berhubung 

dengan Jabatan Pendidikan Politeknik dan Kolej Komuniti (JPPKK) yang berpusat di 

Putrajaya. 

1.8.2 Institusi Kajian 

Lokasi kajian ini hanya menumpukan kepada lapan buah Kolej Komuniti Kluster 1 di 

empat zon iaitu zon utara, tengah, timur dan selatan. Senarai keseluruhan lapan Kolej 

Komuniti yang terlibat ialah: 

i. Kolej Komuniti Sabak Bernam 

ii. Kolej Komuniti Sungai Siput 

iii. Kolej Komuniti Sungai Petani 

iv. Kolej Komuniti Arau 

v. Kolej Komuniti Rompin 

vi. Kolej Komuniti Paya Besar 

vii. Kolej Komuniti Selandar 

viii. Kolej Komuniti Masjid Tanah 

 

 

1.8.3 Sampel Kajian 

Kajian ini telah menetapkan untuk memilih para pelajar yang telah berada di semester 

tiga dan ke atas sahaja. Pemilihan ini adalah bagi memudahkan penyelidik untuk 

menganalisis data-data yang diperolehi berdasarkan pengetahuan dan pengalaman para 

pelajar yang matang serta telah mempelajari dan memahami kurikulum keusahawanan 

sepanjang pengajian mereka. Pelajar semester tiga juga sudah pasti telah melalui amali 

hari keusahawanan yang diadakan pada setiap semester kurikulum keusahawanan yang 

dipelajari. Ini bermakna pelajar telah merasai dan mempunyai pengalaman 

keusahawanan secara praktikal. 

1.8.4 Aspek Kajian 

Kajian ini hanya akan memfokuskan kepada penilaian pelaksanaan kurikulum 

keusahawanan di Kolej Komuniti dengan memfokuskan kurikulum keusahawanan 

yang diletakkan dibawah Unit Pengajian Am sahaja. Penilaian akan dijalankan 

berdasarkan model KIPP dengan mengambil kira konteks kurikulum, input kurikulum, 

proses kurikulum dan produk kurikulum. Kajian ini tidak akan melibatkan subjek-

subjek pengajian lain seperti seperti keusahawanan makanan. 

1.9 Kepentingan Kajian 

Kepentingan bermaksud perihal, keadaan atau sifat penting, peri mustahak, keperluan 

atau sesuatu yang penting demi kebaikan, keuntungan atau kesejahteraan diri, faedah 

atau manfaat (Kamus Dewan, 2005). Sehubungan dengan itu, kajian mengenai 

penilaian pelaksanaan kurikulum keusahawanan ini penting kerana kurikulum ini telah 

dijalankan di Kolej Komuniti dan menjadi kurikulum wajib ke atas semua pelajar. 

Aspek kurikulum yang dinilai akan memberikan maklumat dan data sebenar kepada 

pihak pengurusan dan pensyarah terhadap keperluan, matlamat, objektif, kesesuaian 

dan hasil pembelajaran kurikulum keusahawanan serta persepsi pelajar terhadap 

kurikulum ini. Hasil kajian ini akan memberi kesan positif atau negatif ke atas 

kesesuaian kurikulum keusahawanan yang ditawarkan di Kolej Komuniti dalam 

keperluan melahirkan graduan yang berciri usahawan dan bersedia menjadi usahawan. 

Penilaian dilakukan terhadap pelajar yang terlibat secara langsung dengan 

proses PdP kurikulum keusahawanan di Kolej Komuniti dengan menilai persepsi 

pelajar terhadap pelaksanaan kurikulum keusahawanan dari dimensi konteks, input, 

proses dan produk. Dalam kajian ini penyelidik akan mengenal pasti kandungan silibus 

kurikulum keusahawanan, objektif kurikulum, sumber kurikulum dan kaedah 

pengajaran dan pembelajaran kurikulum keusahawanan.  Kemudahan infrastruktur 

yang disediakan turut dinilai termasuk bahan bantu mengajar dalam proses PdP 

daripada pensyarah kepada pelajar dalam pelaksanaan kurikulum keusahawanan 

tersebut. Ini adalah penting kerana belum terdapat kajian secara mendalam dan 

terperinci berkaitan dengan penilaian pelaksanaan kurikulum keusahawanan di Kolej 

Komuniti. Akhirnya kajian ini juga akan menilai tahap penguasaan dan kefahaman 

pelajar daripada aspek pengetahuan dan kesediaan mereka untuk berkerjaya sebagai 

seorang usahawan. 

Walaupun kini semakin banyak kajian berkaitan dengan penilaian program 

yang dihasilkan oleh pelbagai latar belakang penyelidik, namun kajian terhadap 

penilaian kurikulum khususnya penilaian kurikulum keusahawanan di Kolej Komuniti 

masih belum dijalankan. Maka kajian yang berkaitan penilaian kurikulum 

keusahawanan ini amat perlu dikaji kerana ianya akan memberi gambaran sebenar 

tahap pelaksanaan bermula daripada dimensi konteks, input, proses dan berakhir 

dengan produk. Hasil kajian juga diharap dapat mengenal pasti kesan pengaruh paling 

signifikan antara dimensi dalam pelaksanaan kurikulum keusahawanan dan sejauh 

mana pelaksanaan kurikulum keusahawanan ini mampu membentuk pelajar yang 

bermotivasi dan bersedia untuk menjadi usahawan. 

Oleh itu kajian ini dapat memberi maklum balas mengenai pelajar Kolej 

Komuniti yang mengikuti modul kurikulum keusahawanan. Hasil kajian ini diharap 

dapat memberi manfaat kepada kepada pihak-pihak tertentu seperti pihak Jabatan 

Pendidikan Politeknik dan Kolej Komuniti (JPPKK), Kolej Komuniti dan pelajar 

seperti berikut:  

i. Jabatan Pendidikan Politeknik dan Kolej Komuniti (JPPKK) 

Menjadi panduan kepada pihak JPPKK untuk mengenal pasti kesesuaian objektif 

kurikulum keusahawanan yang sedang dilaksanakan. Dapatan kajian ini diharap 

memberi maklum balas kepada pihak JPPKK khususnya tentang keperluan melahirkan 

pelajar berminda usahawan dan menyediakan perancangan untuk menyediakan 

pensyarah yang mahir dalam bidang tersebut. 

ii. Kolej Komuniti 

Memberi gambaran kepada pihak kolej mengenai kesesuaian instrumen penilaian dan 

kaedah penyampaian pengajaran oleh pensyarah. Pihak kolej juga dapat merancang 

srategi untuk menambahbaik perancangan program keusahawanan sedia ada untuk 

dilaksanakan di peringkat kolej.  

iii. Pensyarah  

Hasil kajian diharap mampu membekalkan maklumat penyelidikan kepada pensyarah 

khasnya Unit Pengajian Am dalam merancang strategi yang terbaik untuk melahirkan 

pelajar yang bermotivasi dan mempunyai kesediaan usahawan menerusi aktiviti 

pengajaran dan pembelajaran serta penganjuran aktiviti keusahawanan. 

iv. Pelajar  

Dapat memberi kesedaran kepada pelajar mengenai kepentingan kemahiran 

keusahawanan yang merupakan salah satu daripada kemahiran insaniah yang amat 

diperlukan oleh semua pelajar. Selain itu, ia dapat membentuk pelajar dalam 

memastikan mereka menyedari kepentingan penguasaan kurikulum keusahawanan di 

samping mengimbangkannya dengan kemahiran dan pengetahuan dalam akademik. 

1.10 Definisi Operasional 

Definisi operasional akan menjelaskan tentang istilah-istilah yang digunakan dalam 

tajuk kajian ini. Tajuk kajian ini ialah “Penilaian Pelaksanaan Kurikulum 

Keusahawanan di Kolej Komuniti”. Definisi bagi istilah tajuk ini adalah seperti berikut: 

1.10.1 Penilaian Pelaksanaan 

Penilaian ialah perihal atau perbuatan menilai dan pentaksiran (Kamus Dewan, 2005). 

Penilaian dalam pendidikan adalah satu proses atau suatu sistem yang melibatkan 

aktiviti-aktiviti mengumpul maklumat tentang strategi dan aktiviti pembelajaran dan 

pengajaran untuk membuat analisis dan keputusan dengan tujuan mengambil tindakan 

secara sistematik dan wajar (Ahmad, 2011). Pelaksanaan ialah membawa maksud 

perihal, perbuatan atau proses melaksanakan, menjalankan dan mengusahakan 

rancangan tugas (Kamus Dewan, 2005). Pelaksanaan juga didefinisikan sebagai aktiviti 

yang melibatkan perancangan, pengorganisasian, memimpin dan mengawal 

penglibatan anggota dalam organisasi untuk bersama berusaha ke arah mencapai 

matlamat yang satu (Rahim Abdullah, 2001). 

Dalam konteks kajian ini, penyelidik merumuskan penilaian pelaksanaan ialah 

satu proses untuk mengumpul semua data-data yang merangkumi konteks iaitu 

kepentingan, objektif dan struktur pembelajaran keusahawanan. Penilaian input yang 

merangkumi sumber-sumber kurikulum. Penilaian proses yang melibatkan aktiviti-

aktiviti, kaedah-kaedah pembelajaran dan pengajaran. Seterusnya penilaian produk 

yang berkait dengan keberhasilan pelajar di dalam kurikulum keusahawanan dari aspek 

kefahaman, motivasi dan kesediaan pelajar menjadi usahawan. Semua aspek berikut 

merupakan aspek yang akan dipraktikkan untuk dikaji dan dianalisis. Hasil dapatan 

akan memberi kesan kepada objektif dan hasil sukatan pembelajaran kurikulum 

keusahawanan seterusnya akan memberi input yang berguna di dalam penambahbaikan 

serta peningkatan terhadap kualiti pelaksanaan kurikulum keusahawanan di Kolej 

Komuniti Malaysia. 

1.10.2 Kurikulum 

Kurikulum ialah sebagai kandungan, pengalaman pembelajaran, sebagai objektif 

tingkah laku, rancangan pengajaran, dan sebagai pendekatan bukan teknikal 

(Lunenburg, 2011). Kurikulum juga sebagai suatu pengalaman pembelajaran yang 

terancang ke arah mencapai hasil pembelajaran yang ditentukan, iaitu kurikulum 

berfungsi sebagai alat untuk membimbing individu ke arah mencapai objektif 

pembelajaran, memberi pengalaman pembelajaran dan menentukan hasil pembelajaran 

(Sharifah, 2000). Manakala kurikulum yang baik adalah bersifat fleksibel, serta 

perancangan yang cekap dan profesional berdasarkan objektif, asas dan kriteria 

kurikulum (Saedah, 2000). 

1.10.3 Kurikulum Keusahawanan 

Berdasarkan kajian ini, kurikulum ditakrifkan sebagai isi kandungan yang meliputi 

keseluruhan bidang pembelajaran kurikulum keusahawanan yang diajar dan diperolehi 

di Kolej Komuniti termasuk penentuan dan pengurusan kurikulum keusahawanan, 

pengurusan pensyarah, bahan pembelajaran keusahawanan serta bahan sokongan yang 

berkaitan. Secara keseluruhannya, melalui kajian ini akan dapat mengetahui sejauh 

mana pelaksanaan, keberkesanan, kelemahan, kekuatan dan sebagainya berkaitan 

kurikulum keusahawanan. Kurikulum keusahawanan ialah kurikulum yang telah 

digunapakai di Kolej Komuniti seluruh Malaysia sebagai subjek wajib yang perlu 

diambil oleh semua pelajar.  

1.10.4 Kolej Komuniti 

Kolej Komuniti adalah di bawah seliaan Kementerian Pendidikan Tinggi yang ditadbir 

urus oleh Jabatan Pendidikan Politeknik dan Kolej Komuniti (JPPKK). Kolej ini 

sebenarnya adalah sebuah institusi yang menyediakan keperluan latihan dan kemahiran 

pada semua peringkat umur serta memberi peluang pendidikan kepada lepasan 

menengah sebelum diserap ke pasaran tenaga kerja tempatan atau terus melanjutkan 

pendidikan ke peringkat lebih tinggi di mana-mana Institusi Pengajian Tinggi Awam 

dan Swasta. Kolej Komuniti Kluster 1 merupakan kolej yang terawal, mempunyai 

kapasiti ambilan pelajar yang lebih ramai, bidang pengajian yang lebih banyak dan 

fasiliti yang lebih luas. 

1.10.5 Model KIPP 

Model KIPP adalah model penilaian yang diperkenalkan oleh Danial Stufflebeam 

(2000) yang meliputi dimensi Konteks, Input, Proses dan Produk (KIPP). Dalam 

konteks kajian ini, dimensi konteks merangkumi sub konstruk kepentingan, objektif, 

struktur penyampaian dan struktur pentaksiran kurikulum. Dimensi input diwakili oleh 

sub konstruk isi kandungan, bahan PdP dan kemudahan prasarana. Diikuti oleh dimensi 

proses yang meliputi sub konstruk kaedah PdP, kaedah pentaksiran dan penggunaan 

bahan PdP. Manakala dimensi input merangkumi sub konstruk penguasaan kefahaman, 

motivasi dan kesediaan pelajar menjadi usahawan. Dalam kajian ini semua dimensi 

KIPP telah dihubungkan dengan anak panah satu hala bagi menilai kesan pengaruh 

antara dimensi. 

1.11 Rumusan 

Secara ringkasnya, Bab 1 banyak menerangkan tentang pengenalan kepada kajian yang 

dilakukan.  Di mana latar belakang masalah dan pernyataan masalah menjelaskan 

secara terperinci mengenai masalah yang dikaji.  Sementara itu, tujuan kajian dan 

objektif kajian menerangkan secara jelas tentang kajian yang dijalankan.  Di samping 

itu persoalan kajian dan kepentingan kajian menguatkan lagi mengapa kajian ini perlu 

dijalankan.  Konsep yang digunakan dalam kajian ini dijelaskan melalui kerangka 

konsep yang dikemukakan.  Definisi istilah menerangkan makna atau maksud 

perkataan yang tidak diterangkan dalam pengenalan tetapi digunakan dalam tajuk agar 

kajian yang dijalankan dapat difahami dengan jelas. 




